
Хөрмәтле Мидхәт Рәфкатович! Камил Әсгатович! 
Альмир Рашидович, Рафаэль Мәхмүтович,  

Марат Зөфәрович, Фаяз Фәнилович!

Хөрмәтле депутатлар, район Советы утырышында катнашучылар(
Бүген без Балтач муниципаль районының 2024 елда социаль-икътисади үсешенә йомгак ясыйбыз һәм 2025 елга бурычлар куябыз.
Узган ел тарихка зур сәяси вакыйгалар -  Рәсәй Федерациясе Президенты һәм  Татарстан Республикасы 7-нче чакырылыш Дәүләт Советы депутатлар сайлаулары елы булып кереп калды. Районыбыз халкы сайлауларда актив катнашып ил һәм республика мәнфәгатьләре өчен лаеклы хезмәт итә алырлык кандидатларга тавыш бирделәр. 
Балтач район Советының 11 утырышында 67 мәсьәлә каралып, тиешле карарлар кабул ителде. Сораулар район Советы президиумы һәм даими комиссияләрдә алдан тикшерелеп, төзәтмәләр һәм өстәмәләр  белән  кертелде.

Районыбыз җирлегендә 33 меңгә якын халык, 10-нан күбрәк милләт вәкиле яши һәм нәтиҗәле хезмәт куя. 

Кызганыч, хисап елында районда демографик халәт тискәре булып калды. Ел дәвамында барлыгы 335 бала дөньяга килде, 337 кешенең үлеме теркәлде. 106 пар гаилә корды, 45 пар аерылышты.

Алдагы еллардагыча эзлекле үсеш юлыннан чигенмәдек, гомумән алганда, социаль-икътисадый күрсәткечләребез үзенең уңай динамикасын саклап кала алды. 

Тулаем территориаль продукт күләме 14,9 миллиард сум тәшкил итәр дип көтелә (үсеш 115%). 
Барлыгы 3 миллиард сумнан артык инвестицияләр кертелде. 

Урта  һәм эре предприятияләрдә айлык хезмәт хакы, 54 мең 939 сумга җитте (132 %ка үсеш).
Структурадан күренгǝнчǝ, җитештерелгән продуктның саллы өлеше, район икътисадының төп тармагы булган авыл хуҗалыгы өлкәсенә туры килә.  Бүгенге көндә 20 авыл хуҗалыгы оешмасы һәм 45 фермер хуҗалыгында 2 меңгә якын кеше эш белән тәэмин ителгән. 
Узган елгы корылык шартларында бөртеклеләрдән 95 мең тоннага якын икмәк, 1 мең 970 тонна бәрәңге җитештерә алдык. (Уртача уңыш   бѳртеклеләрдән 35,1 цн, бәрәңгедән 394 цн. тәшкил итте). 
Чәчүлек җирләренә планлаган күләмдә  ашлама кулланылды (80,6 кг.д.в). 
Бөртекле культуралар майданнарына кондицияле, югары сыйфатлы орлык чәчелде, шуның 68 проценты оригиналь һәм элита репродукцияле. Яңа сортлар  белән эшләүне тиешле дәрәҗәдә дәвам итү игенчелектә иң  мѳһим бурычларнын берсе булып кала.

Авыл хуҗалыгы оешмаларында 852 млн. сумнан артык югары егәрлекле яңа техника һәм агрегатлар сатып алынды, 100 гектар сѳрүлек җирләренә энергия белән тәэмин ителеш 221 ат кѳченә җитте (РТ - 185 ат кѳче, РФ – 160 ат көче). Алдагы елда да әлеге эшне дәвам итү зарур, чѳнки машина-трактор паркыбызның 53%тан артыгы амортизация срогын үзган һәм  яңартуны сорый.  
Игенчелектә, гомүмәмән алганда, начар эшләмәдек. Бу тармакта хуҗалыкларның еллык хезмәт күрсәткечләрен экранда күрә аласыз.  

Бу өлкәдә хуҗалыклар алдында торган тѳп бурычлар: чәчү таләпләрен төгәл үтәп, язгы кыр эшләрен тиешле срокта башкарып чыгу һәм чәчүлекләрне үз вакытында тәрбияләү.
(- язгы кыр эшләрен тиешле срокларга сыйфатлы итеп башкарып чыгу;

- чәчүлек жиренә тәэсир итү көчендә 80 килограмнан ким булмаган  күләмдә минераль ашлама  кертү;

·  бɵртекле культура һǝм кукуруз чǝчүлеклǝрен 2-3 тапкыр яфрактан тукландыруны оештыру;
· сыек ашламаларны киңрәк куллану;

- югары рентабелле культуралар,  шул исәптән күпъеллык үлән орлыгы җитештерүне арттыру;
- чәчү структурасында азык культурасына өстенлек биреп, терлек азыгы хәзерләүне тагын да арттыру).
Терлекчелеккә килгәндә, бүгенге кѳндә район хуҗалыкларында һәм фермерларда 44 мең 300 баш мөгезле эре терлек асрала, һǝр 100 гектар авыл хуҗалыгы җирлǝренǝ 61 баш мѳгезле эре терлек туры килǝ. Баш санын арттыру буенча йөкләмәне Татарстан, Дуслык, Сосна, Борбаш, Смәел Кызыл юл, Борнак хуҗалыклары үтәде, калганнарга шактый тырышырга кирәк  эле. 
Узган ел, шǝхси хуҗалыклардан тыш, 139 мең   тоннадан артык сөт җитештерелде (13859 тоннага күбрәк-111%). Район тарихында беренче тапкыр тәүлегенә 400 тонна сөт савып алуга ирештек. Бу зур сан артында күпьеллык хезмәт ята. Татарстан, Кызыл юл, Сосна, Дуслык, Кама хужалыкларының әлеге күрсәткечтә өлешләре зур.

Ит җитештерү алдагы ел белән чагыштырганда 373 тоннага күбрәк булды (7905 тн, 105%).
 Заман талǝплǝренǝ туры килерлек терлекчелек комплекслары торгызу юнǝлешендǝ дә эш дǝвам итте. Игенче хужалыгында роботлаштырылган сөт җитештерү комплексның икенче өлеше файдалануга тапшырылды. Арбор, Активист хуҗалыкларында реконструкция эшләре дәвам итте. Борнак хуҗалыгында заманча сөт саву залы төзелде. 
Агымдагы елда да сөт терлекчелегендә төзелеш эшләре  Маяк, Кама, Борнак, Яңа тормыш, Тимирязев исемендәге хуҗалыкларда гамәлгә ашырылачак. Кызыл юл, Татарстан, Дуслык хуҗалыкларында бозаулар торагы төзелешләре дәвам итә.
Соңгы елларда барлыгы 9600 баш савым сыерга исәпләнгән 3 миллиард 200 миллион сумлык 11 сөт комплексы файдалануга тапшырылды.
Терлекчелек тармагының даими үсешен тәэмин итүдә әһәмиятле мәсьәләләрнең берсе – ныклы азык базасы.

Бер шартлы терлеккә 42 цн азык берәмлеге күләмен  хәзерли алдык.
Терлекчелекне корылык елларында да тотрыклы  азык белән тәэмин итәр өчен, сугарулы мәйданнарны арттыру зарур. Шул уңайдан,  федераль программа    кысаларында “Татарстан” хужалыгы 513 гектар мәйданда сугару проектын тормышка  ашыра башлады.   Быел ул файдалануга тапшырылачак.  Районыбызда әлеге программаны гамәлгә ашыруда булышлыклары өчен Авыл хуҗалыгы һәм азык-төлек министрлыгына, Татмелиорация җәмгыятенә олы  рәхмәтебезне белдерәбез.  
Яхшы сыйфатлы азык хәзерләү игенчелекнең төп бурычы. Еш кына  азык культураларын жыйнап алганда оптималь сроклар үтәлми, нәтиҗәдә азыкның файдалы матдәләре югала, туклыклыгы кими. Сәбәбе - күп хуҗалыкларда терлек азыгы әзерләү техника комплексы тулысынча тупланмау. Бу өлкәдә үрнәк алырлык хуҗалыклар да бар. 
Терлеклǝрне ашату рационнарын югары энергияле фураж белǝн баланслау максатыннан, һәр хужалыкка кукуруз культурасын орлыкка игү мәйданнарын арттыру бурычы куелган иде (2000 га). Ләкин кукуруз бөртеккә, 12 хуҗалыкта 1440 гектар майданда гына игелеп, 12 мең 832 тонна уңыш җыеп алынды. (Уртача уңыш 89,1 цн тәшкил итте). Калган 8 хуҗалык бу бурычны үти алмадылар. Быел аларда бу эшкә алынырлар дип ышанып калам. Югыйсә, үзебездә  җитештерелгән 1 кг кукуруз бөртеге, сатып алынганнан 9-10 сумга очсызрак.
Сату бәяләре белән исәпләгәндә, тулаем  8 млрд. 336 млн. сумлык авыл хуҗалыгы продукциясе җитештерелде, хуҗалык кассаларына 6 млрд. 480 млн. сумнан артык акча кереме тәэмин ителде. 

Агымдагы елда сѳт җитештерүне 17%ка (162500 тн), итне 5%ка (8300 тн) арттыру бурычы куела. Алдынгы хуҗалыклар үрнәгендә калганнар  да булган мѳмкинлекләрне тиешенчә файдаланганда,  уңышка ирешербез дип ышанам.
Бу өлкәдә  уртача айлык хезмәт хакы 51 мең 954  сум тәшкил итте (123% үсеш). Әмма шул ук вакытта районыбыз, Авыл хуҗалыгы министрылыгы рейтингында  беренче бишлектә булса да, хезмәт хакы буенча 25нче урында гына (РТ-57684). Уйланырга урын бар, хөрмәтле җитәкчеләр. 2025 елга бурыч -  хезмәт хакын 67 мең сумга җиткерү. 
Хуҗалыкларның еллык эшчәнлекләре юнәлешендә  гомуми нәтиҗә начар түгел, ләкин икътисад буенча чыгарылган рейтингта нәтиҗәләр бик чуар. Бүген хуҗалыкларның максаты – һәр эшләүченең хезмәт җитештерүчәнлеген күтәрергә, финанс-икътисади хәлне  ныгытуга юнәлдерелгән булырга тиеш.

Авыл хуҗалыгы өлкәсендә дә заманча цифрлаштыру технологияләре үтеп керде. Хуҗалыклар тарафыннан бердәм федераль мәгълүмат системасына  җир мәйданнары, агулы химикатлар һәм ашламалар, җыеп алган бөртекне,  чәчү орлыгының сортларын, күләмен  кертеп бару - игенчелектәге эшчәнлекне контрольләргә мөмкинлек бирә.  
Терлекчелектә дә күпчелек хуҗалык  азык  һәм  савым процесслары белән идарә итә торган программалар нигезендә эшли. Бу  җитәкче-белгечләргә эш барышын контрольда тотарга ярдәм итә.   Калган хуҗалыкларга да  элеге программаларны  тулысынча кертергә тәкъдим итәм. 

Район халкының 75 проценты авылда яши һәм нигездә терлекчелек белән шѳгыльләнә. 10 меңгә якын  шәхси ярдǝмчел хуҗалыкларның яшәеше район тормышында  зур роль уйный. 

Алар тарафыннан 34 мең 20 тонна сөт җитештерелде. Сөтнең уртача сатып алу бәясе 31 сум 86 тиен тәшкил итте, 2023 елгыдан - 6 сум 87 тиенгә зуррак. 

4 мең 200 тонна ит җитештерелде. Авыл хуҗалыгы продукциясенең 20%-ты - шәхси ярдәмчел хуҗалыклар ѳлешенә туры килә. Сɵт һǝм ит сатудан гына да шǝхси хуҗалыкларга якынча 1 миллиард сум акча керде.
“Авылда хуҗалык итүнең кече формаларын үстерү” программасы нигезендǝ актив рәвештә мини фермалар төзелә. (165 ферма, 2024 ел 6 мини-ферма).
Бүгенге кѳндә районда 2019 пайчыны берләштергән 8 авыл хуҗалыгы җитештерү һәм эшкәртү  кооперативлары эшләп килǝлǝр. Әмма,  җитештерелгǝн продукцияне, бигрǝк тǝ ит ризыкларын сату буенча эшчәнлек җитǝрлек түгел әле.  

Район җирлегендә терлекләрнең аеруча куркыныч авыруларын булдырмау өчен  ветеринар-санитария таләпләрен үтәүне көчәйтергә кирәк: коймалар кору, дезинфекция барьеры, санитар үткәрү пункты, хайваннарны карантинга алу өчен аерым биналар булдыру зарур.  Бу ѳлкәдә эш башланса да, тулысынча тәмамланмаган, ә 4 хуҗалыкта бөтенләй бернинди хәрәкәт булмады. Авыл хужалыгы һәм азык-тѳлек  идарәсе, ветеринария  берләшмәсенә саклану чаралары үтәлешен тәэмин итәргә,  авыл җирлеге башлыкларына читтән кайткан терлеккә игътибарны арттырырга кирәк. 
 Агымдагы елның 1 ноябренә кадәр куелган тәлапләрне эшләмәгән оешмалар өчен, авыл хуҗалыгы министрлыгы тарафыннан, чикләүләр кертеләчәген билгеләп үтәсем килә.
Елның-елында шәхси хуҗалыкларга терлек азыгы авыл хуҗалыгы оешмалары тарафыннан ташламалы бәядән бирелә һәм даими оештырылган ярминкәләрдǝ дǝ сатыла. 
Шәхси хужалыкларга хɵкүмǝтебез тарафыннан да  шактый ярдәм күрсәтелә. 

(Әкрен укырга) 2024 елның май аенда районда “Татарстан Республикасында авыл халкының эшлекле активлыгын күтәрү мәсьәләләре буенча” зона семинар-киңәшмәсе узды.  Халкыбызнын эшчәнлеге һәм тәҗрибәсе белән республика җитәкчелеге, район һәм авыл җирлеге башлыклары,  авыл хуҗалыгы  идарәсе җитәкчеләре якыннан танышты.

Җирле сәнәгатьтә  564 кеше эш белән тәэмин ителгән. Сәнәгать продукциянең төп өлешен җитештерүче сөт-май комбинаты елны 122% үсеш белән тәмамлады. 

“Агрохимсервис” җәмгыяте 114% үсешкә иреште һәм елдагыча  авыл хуҗалыгы оешмаларына хезмәт күрсәтте. 

Шулай ук Җәмәгать туклану берләшмәсе, ФарМат, Профмеходежда җәмгыятләре,  “Таубетон”, “Май” кооперативы,  шәхси эшмәкәр   Ситдиков  узган елгы эшчәнлекләрен үсеш белән төгәлли алдылар.

Сәнәгать тармагына караган предприятиялǝрдǝ хезмәт хакы  уртача 47 мең 748 сум гына тәшкил итте (125% ка үсеш).
Бу елга бурыч - сәнәгать өлкәсендә сыйфаты  белән базарда  конкурентлаша алырлык продукция җитештерүне тагын да арттыру, хезмәт хакын күтәрү. 

Елдан-ел товар җитештерүчеләребез электрон биржа мәйданчыгын актив кулланалар. Хисап елында әлеге майданчыкта 18 млн. сумга контракт тѳзелде. Киләчәктә электрон мѳмкинлекләрдән киңрәк файдалану зарур. Район башкарма комитетыннан, республиканың инвестицион үсеш агентлыгы һәм винчур фонды белән берлектә инвестицияләр җәлеп итү буенча да эшне активлаштыруны сорар идем. 
Кече бизнес район икътисадының  әһәмиятле, шактый йогынтылы тармагы. 
Барлыгы 908 кече һәм урта эшмәкәрлек субъекты эшчәнлек алып бара (ООО-254, ИП-654), 2024 елда тагын бер ширкәт һәм 21 эшмәкәр эшчәнлеген башлап җибәрде. Бу өлкәдә 3 меңнән артык кеше эшли.

Ел дәверендә кече һәм урта эшмәкәрлек субъектлары федераль һәм республика чаралары аша төрле  ярдәм алдылар.  

Бүгенге көндә районда  икътисад министрлыгы аша аккредитация үтеп “Балтач” агропаркы һәм “Норма” сәнәгать мәйданчыклары эшчәнлек алып баралар.    

“Балтач” агропаркында яңа технология нигезендә җиләк үстерү буенча эзлекле эш алып барыла. Узган ел “Сугару системаларын һәм гидротехник корылмаларны төзү, реконструкцияләү”  федераль программасы нигезендә  Югары Ушма плотинасыннан су трассасы   буенча эш башланып китте. 

“Норма” сәнәгать мәйданчыгын киңәйтү буенча өстәмә 11 гектар җир кишәрлеген рәсмиләштереп,  потенциаль резидентлар белән мәйдакчыкның икенче өлешен үстерү буенча эш башланды. 

Бүгенге көндә сәнәгать мәйданчыгы җирләре резидентларга районның инвестицион совет карары нигезендә бирелә. Эшләрне тулы көч белән башлап җибәрер өчен  мәйданчыкларга су,  юл, газ, электрга тоташтыру эшләрен хәл итәргә кирәк.  Хөрмәтле Мидхәт Рәфкатович! Сезнең ярдәм белән бу мәсьәлә уңай хәл ителсә, яхшы булыр иде. 
Кече эшмәкәрлек субъектлары районның икътисадый үсешенә, социаль ныклыгына  ярдәм итеп, инвестицияләр җәлеп итүдә мөһим роль уйный. Узган елда Шигабутдинов Илдар  авыл хужалыгы техникасын ремонтлау пункты, “Балтасидорсервис” җәмгыяте кафе, Ибрагимов Илшат һәм Идрисов Равил   автосервис, Шакирзянов Эльнар  административ-склад бинасы, Гильмуллин Ильшат лимонад һәм тушенка ясау цехы, Рахимзянов Наил мебель сату буенча сәүдә объектларын төзеп файдалануга тапшырдылар. Фатхрахманов Фәнис агач матераллары сату склады, автосервис һәм зур йөк машиналарны юу бинасы,  Гилязов Алмаз Кунырда ит эшкәртү һәм казылык эшләнмәләре җитештерү цехы ачып жибәреп, өстәмә эш урыннары булдырдылар.

Районда 1899 кеше  үзмәшгуль булып  теркәлеп, кондитер ризыклар, ит ярымфабрикатлары, тимердǝн тɵрле эшләнмәләр җитештерү,  яшелчә үстереп сату белән шөгыльләнәләр, транспорт, чәчтараш хезмәте күрсәтәләр.  
2024 елда  үзмәшгуль булып  теркәлеп тә эшчәнлек алып бармаган  һәм салым түләмәгән  үзмәшгульләрне барлау буенча эш алып барылды. Нәтиҗә буларак, ел дәвамында 991  үзмәшгуль салым инспекциясе исәбеннән төшерелде. Район башкарма комитетына әлеге  юнәлеш буенча эшне дәвам итәргә кирәк. 

Район җитәкчелеге тарафыннан кече бизнесны үстерүгә юнәлдерелгән проектлар тәкьдим ителǝ, грантлар алу мөмкинлекләре күрсәтелǝ. Халыкны эш белән тәэмин итү юлының берсе – җитештерүдә яңа юнәлешләр булдырып эшмәкәрлекне тагын да киңрәк җәелдерү. 

Районыбызда туризмны үстерү буенча да кулланылмаган мөмкинлекләр күп. Бүгенге көндә районның табигать һәйкәле Каракүл тирәсендәге җирләрнен куллану категориясен үзгәртеп, туристларны җәлеп итү өстендә эш алып барыла. Бу эш белән кызыксынган инвесторлар табылды. Ләкин җирлекләрнең генераль планнарына, җирләрдән файдалану һәм төзү кагыйдәләренә үзгәрешләр керткәндә  күпмедер катлаулыклар  бар.  Җирләрнең категорияләрен гамәлдәге куллану төренә туры китерер өчен министрлыкларның ризалыгы кирәк.  Әмма бер министрлык килешмәгән очракта,  бар эшне өр-яңадан эшләү һәм килештерү таләп ителә. Бу үз чиратында өстәмә күп вакыт сорый. 

Хөрмәтле Мидхәт Рәфкатович, генераль планнарга, җирләрдән файдалану һәм төзү кагыйдәләренә үзгәрешләр кертү тәртибен Министрлар Кабинеты югарылыгында карап, гадиләштерелсә әйбәт булыр иде.
      2024 нче   елда     ваклап   сату   өлкәсендә   сәүдә  әйләнеше 3 млрд. 203 млн. сум тәшкил итте. Бу өлкәдә 900 гә якын  кеше эш белән тәэмин ителгән, кызганыч район буенча биредǝ иң түбән хезмәт хакы (22020 сум). Район башкарма комитетына керемнәрне легальләштерү комиссиясе эшчәнлеген активлаштырырга һәм  хезмәт хакын арттыру юнәлешендә ныклы эш оештыруны сорыйм.
Елдагыча төзелеш, капиталь ремонт, тɵзеклǝндерү эшләренең зур өлеше республика һǝм федераль программалар аша гамǝлгǝ ашырылды. 

Хисап елында  районда 2  миллиард 700 миллион сумлык төзелеш һәм ремонт эшләре башкарылды.  Биредә 300 гә якын кеше эш белән тәэмин ителгән.  Уртача айлык хезмәт хакы – 60 меңгә якын.
  Узган ел иң күләмле эшләр булып, “Романтик” лагерына,  Түбән Кенә мәктәбе, Карадуган авылындагы музейга, Чепья авылындагы “НАЗ” үзәге биналарына  капиталь ремонт ясау, Смәел мәктәбендә ашханә ремонтлау, Шушма елгасы яр буе паркының өченче өлеше,  Сәрдек авылында фельдшерлык-акушерлык пункты, Сизнер авылында халыкка комплекслы хезмәт күрсәтү пункты төзелешләре тора.
“Чиста су” республика программасы нигезендә Балтач, Кариле, Сосна, Әтнә авылларында су белән тәэмин итү  челтәре яңартылды.

 “Газпром” инвестиция программасы кысаларында 54 миллион сумлык эш башкарылды, Норма җирлеге, Балтач бистәсендә газүткәргечләр проектланды, 7 километрга якын газүткәргеч сузылып боҗра (закольцовка) ясалды, район буенча 57 йорт газга тоташтырылды. 
“Безнең ишегалды” программасы районда төгәлләнде.

13675  кв. метр торак файдалануга тапшырылды (план 15500-86,6%). 
 Автомобиль юлларын һәм юл-урам челтәрен норматив хәлгә китерү буенча 534 млн.сумлык юл эшлǝре башкарылды (24,4 млн. сумы – үзарасалым акчасына юл эшләре). Шул исәптән, Балтач-Әтнә, Арбор-Шеңшенәр юллары, Шушма елгасы аша күпер капиталь ремонтланды.
 “Авыл территорияләрен комплекслы үстерү” федераль программасы кысаларында Чутай авылы эчендәге  юлларга асфальт түшәлде. Улисьял һәм Чепья авылларында футбол мәйданчыклары сафка басты, бер гаиләгә найм шартнамәсе буенча йорт төзелде. Әлеге дәүләт программасының өстенлекләрен исәпкә алып, киләчәктә дә бу юнәлештәге эшне системалаштырып, активлаштырырга кирәк безгә.

Күлǝмле тɵзелеш эшлǝре белән беррәттән, тармак эшчәнлегендә кимчелекләр дә  юк түгел. Тɵзүчелǝргǝ эшләренең сыйфат ягына игътибар итүлǝрен, объектларда эшлǝрнең гарантия срогы чыкканчы ачыкланган җитешсезлеклǝрне үз вакытында бетерүлǝрен сорар идем. Һәм иң мѳһиме -башкарылган төзелеш эшләре күләменә карап физик затларның керемнәренә салым түләүне тәэмин итәргә кирәк. 
Хөкүмәтебез булышлыгы белән агымдагы елга да планга кергән төзелеш һәм капиталь  ремонт  эшләре шактый. Шулар арасында иң мөһиме булып, күптән көткән боз сарае төзелеше тора.
Хɵрмǝтле Мидхәт Рәфкатович, бүгенге мөмкинлектән файдаланып, Республикабыз Рәисе Рөстәм Нургалиевичка, Дәүләт Советына, хөкүмәтебезгә, икътисад министрлыгына район халкы исеменнән олы рәхмәтебезне җиткерәм! (кул чабарга)
Торак-коммуналь хужалыклары тарафыннан район халкына һәм оешмаларга 130,5 млн. сумлык хезмәт күрсәтелде. Тармакның эше күпкырлы һǝм бик кирǝкле: авылларны сыйфатлы су белән тәэмин итү, урамнарны чистарту, яшелләндерү, төзекләндерү эшләре, каты-көнкүреш калдыкларын чыгару, социаль-мәдәни объектларны һәм йортларны җылыту, ремонтлау һәм башка бик күп төрле эшләр. 

Бу тармакта актуаль мәсьәләләрнең берсе булып - концессия килешүләре тѳзеп, су челтәрләрен һәм газ трассаларын махсус эксплуатацияләү оешмаларына тапшыру кала бирә. Әлеге эшне башкарып чыгуга күләмле финанс чыгымнары кирәк булса да, бу юнәлештә безгә эшне дәвам итәсе.  Мәсьәләне район башкарма комитетына даими контрольда тотырга кирәк. 
Балтач газы, электр челтәре һәм элемтәсе, почта оешмалары тарафыннан башкарган эшләр дә күләмле һәм нәтиҗәле. Табигый газ һәм электр энергиясе белән тәэмин итүдә өзеклекләр булмады, инженер коммуникацияләр тиешле югарылыкта эшләде. Халыкка төрле формаларда  645 млн. сумлык хезмәт күрсәтелде.
Хисап елында районның берләштерелгән бюджеты 1 млрд. 770 млн.  сум тәшкил итте. Үзебездә җыйналырга тиешле салымнар һәм керемнәр күләме ​​655 млн. 890 мең сум  (ш.и.үзара салым -  13,4 млн.сум) тупланды. Җир һәм милекне файдаланудан, сатудан 23 млн.сумга якын акча керде. 

Агымдагы елда да район башкарма комитетына, Финанс-бюджет, мөлкәт һәм җир мөнәсәбәтләре палаталарына, җирлек башлыкларына бюджет үтәлешен, салымнар һәм җыемнарның вакытында, тулы күләмдә  керүләрен тәэмин итү, тѳрле бюджетларга булган бурычларны киметү буенча эзлекле эш оештыру сорала.
Район бюджеты чыгымнарының 65%-ы мәгариф  тармагына туры килә.  

Районыбызның барлык укучылары да чыгарылыш имтиханнарын уӊышлы тапшырды. Имтиханнарны  100 баллга тапшыручылар, мәктәпне Алтын, Көмеш медальгә, Кызыл аттестат белән тәмамлаучы укучыларыбызнын булуы - куанычлы күренеш.

Бөтенрәсәй олимпиадаларында да укучыларыбызның унышлары саллы. Россия күләм олимпиадаларның региональ этабында 12, республика күләмдә  76ы урыннарыбыз бар. 

Халыкара олимпиадада татар теле һәм әдәбияты буенча Нөнәгәр, рус теле буенча Смәел һәм  Бөтенрәсәй “Иннагрика” олимпиадасында Балтач урта мәктәбеннән призерларыбыз бар.
Салавыч күппрофильле лицее укучылары «Хәвефсез тәгәрмәч» республика конкурсында җиңеп,  89 регион арасыннан Россия күләмендә II урынны яуладылар. 
Укытучы-педагоглар, мәгариф коллективлары, ясле-бакча тәрбиячеләре дә сынатмады - ел дәвамында төрле конкурсларда катнашып, шактый грантлар оттылар, призлы урыннар яуладылар. 
Елдагыча укыту-тәрбия учреждениеләренең материаль-техник базасын ныгытуга зур игътибар бирелә. “Мәгариф” милли проекты нигезендә Нөнәгәр, Кече Лызи, Куныр һәм Яңгул урта мәктәпләрендә химия, биология, физика фәннәре буенча “Үсеш ноктасы” ачылды.
Мәктәпләр грант программаларында катнашып, берникадәр үз җиһазларын яңартып киләләр, әмма бу гына бик аз. Парта һәм урындыклар күп мәктәпләрдә ачылганнан  бирле яңартылмаган. Бу проблема республика дәрәҗәсендә уңай хәл ителсә әйбәт булыр иде.

Шулай ук, мәгариф өлкәсендә бүгенге көн үзәгендә торган иң авыр проблемаларның берсе – мәктәпләрдә физика, математика фәннәреннән, инглиз теленнән укытучылар җитмәве. Максатчан юллама белән укучы студентларны районга кайтару һәм сәләтле укучыларны педагогик уку йортларына җәлеп итү мәгариф идарәсенең  төп бурычы булып тора. 
  Россия Федерациясе Президентының май указлары (“Дәүләт социаль сәясәтен гамәлгә ашыру чаралары турында”гы №597 7.05.2012)  нигезендә педагогик кадрларга  бирелә торган кызыксындыру түләве каралган. Ләкин мәктәп җитәкчелеге бу исемлеккә кермәгән, чөнки бердәм квалификация белешмәсе буенча, алар  укытсалар да,  педагогик кадр булып тормыйлар. 
  Хөрмәтле депутатыбыз Марат Зөфәрович! Шушы кызыксындыру түләвен мәгариф оешмаларында эшләүче җитәкчеләргә дә бирүне федераль югарылыкта күтәрергә кирәк.  
 Заман таләп иткәнчә, безнең алда яшь буынга төпле белем һәм ныклы тәрбия бирү бурычы тора. Мәгариф оешмаларына Ватаныбызга, туган якка мәхәббәт уяту, патриотик тәрбия бирүнең нәтиҗәле формаларын кулланып эшләү зарур. 
Көнүзәк мәсьәләләрнең берсе булып районыбыз халкының сәламәтлеген саклау тора. Бу тармакта барлыгы 426 хезмәткәр эшли. Узган елда тугыз  табиб  кайтып эшли башлады.
Ел    дәверендә     18-яшьтән узган 16 меңгә якын (15859) кешегә диспансеризация һәм профилактик тикшерү, 6 меңнән артык (6116) балигъ булмаган балаларга профилактик карау уздырылды. Ашыгыч ярдәм бүлеге аша 8286 авыруга  медицина ярдәме күрсәтелде. 
Рәисебез Рөстәм Нургалиевич һәм министрыбыз булышлыгы белән  үзәк хастаханәсендә 20 миллион сумлык төзекләндерү эшләре башкарылды. Балалар консультациясе һәм хатын-кызлар авыруы бүлеген замана таләпләренә туры килерлек шартларда сафка бастырган өчен, Сезгә район халкы исеменнән олы рәхмәтебезне җиткәребез. 

2024 ел башыннан барлык фельдшер-акушерлык пунктларында фельдшер ярдәмчеләре даими рәвештә эшли башладылар.    
 “Демография” милли проекты кысаларында үзәк хастахәнәдә  1426 ѳлкән кеше  сәламәтлек буенча тикшеренүләр узды. “Сәламәтлек саклау” проекты кысаларында медицина учрежденияләренә (ФАПларга) жиһазлар кайтарылды. Сәламәтлек саклау министрлыгы белән, Чепья врачлык амбулаториясен киләчәктә хастахәнә итеп ачу турында сөйләшүләр алып барабыз. 
Сәламәтлек саклау учреждениелары алдында торган төп бурыч – район халкын киләчәктә дә сыйфатлы медицина хезмәте белән тәэмин итү, төп өстенлек - авыруны кисәтү һәм профилактика чаралары булырга тиеш. 

 2024 нче ел - Рәсәйдә  Гаилә, республикабызда Фәнни-технологик үсеш елы дип игълан ителде. Ел дәвамында әлеге юнәлешләрдә төрле чаралар үткәрелде.

Яшь парларыбыз Сөмбел һәм Самат Зыятдиновлар   илебезнең башкаласында кабызган гаилә учагы ялкынын республикабызга алып кайтты.

 Район һәм авыл Сабантуйларында  олы тормыш тәҗрибәсе туплаган, лаеклы балалар үстергән, үрнәк гаиләләрне хөрмәтләдек.

  Архив эше буенча дәүләт комитеты оештырган “Тарихта без эзлебез” республика бәйгесендә Чапшар авылында яшәүче данлыклы Гаязовлар нәселе гран-при яулады.

“Нечкәбил” республика конкурсында Яңгул авылыннан Диләрә һәм Раниль Габдрахмановлар гаиләсе катнашып,  Диләрә ханым “Эшмәкәр ханым” номинациясендә җиңүче булып танылды.

Балтач бистәсенең Шушма буе ял паркында  барлык авылларның көнкүрешен, гаилә традицияләрен, мәдәниятен  тасвирлаган “Шушма моңнары” проекты тормышка ашырылды. Һәр авыл җирлеге үзенә хас күргәзмә, мастер класслар, милли аш-су һәм концерт программасы белән катнашты.  

Китапханәләрдә театральләшкән, эчтәлеге ягыннан һәр гаиләнең үзенчәлеген ачкан чаралар,  тематик кичәләр уздырылды.

Район җирлегендә мәдәният оешмаларының киң челтәре эшләп килә. Узган иҗат сезонында мәдәният учаклары  тɵрле югарылыктагы  218  бәйгедә катнашып, призлы урыннар яуладылар. Кенәбаш авыл китапханәсе  (125 мең сум), авыл клублары челтәре (250 мең сум) грантлар яуласа,   Авыл клубларының «Юлдаш»  театр коллективы  (Сәрдек), «Курай»  халык уен кораллары ансамбле  (Арбор) «Үрнәк  үзешчән коллектив» исеменә лаек булдылар.
 «Татарстаннын мәдәни башкаласы» республика конкурсы кысаларында, районыбыз үзешчәннәре,  Казанда мул әзерләнгән авыл хужалыгы ярминкәсе һәм матур эчтәлекле концерт белән тамашачы алдында унышлы чыгыш ясады.
 Балалар сәнгать мәктәбе Татарстан Республикасы Хөкүмәтенең төбәкара «Талантлар парады» балалар иҗаты конкурс-фестивален уздыру өчен Грант отты (180 мең сум). Бәйге 2025 елның 1 мартында узачак. 
“Созвездие-Йолдызлык” эстрада сәнгате яшьләр фестивалендә районыбыз сәнгать коллективлары ел саен матур гына катнашып, югары нәтиҗәләргә ирешеп киләләр. Узган ел фестивальнең зона этабы районыбызда узуы белән дә истәлекле булды.

Ел дәвамында китапханәчеләр фән белгечләрен бар җиһанга күрсәтү максатыннан, төрле чараларда  аларның тормыш юллары, эшчәнлекләре белән таныштырып тордылар. 

Мәдәният учреждениеләренә алга таба да халыкның мәнфәгатьләрен һәм ихтыяҗларын исәпкә алып, уңайлы мәдәни мохит тудыру, иҗади хезмәт күрсәтү,  эстетик һәм сәнгати тәрбияләү өчен шартлар тудыру бурычы кала бирә. 

Районда халыкның сәламәт яшәвенә, һәр кешене үз сәламәтлеген саклау өчен актив көрәшчегә әйләндерергә зур игътибар юнәлтелә. Физик культура һәм спорт белән даими 18 меңгә якын кеше шөгыльләнә (65%). 

 Узган ел районыбыз спортчылары һәм җыелма командалар барлыгы 100дән артык Республика, Рәсәй, дөньякүләм спорт ярышларында катнаштылар. Бөтендөнья БРИКС уеннары кысаларында көрәшчебез  Руслан Рәфыйков 100 кг үлчәү авырлыгында Дөнья чемпионы исемен яулады, ә ат чабышы ярышларында “Татарстан” хуҗалыгы аты 1-нче, “Кызыл юл” кооперативы һәм “Арбор” авыл хуҗалыгы оешмасы атлары 2-нче урыннарны алдылар. 
Камилә Вәлиева кул көрәше буенча, Хаялеев Тимур биатлон спорт төре буенча Россия спорт остасы исеменә лаек булдылар. Казахстанда узган билбау көрәше халыкара турнирында Рәнис Зарипов һәм Инсаф Хәйруллин чемпион булып танылдылар. Шулай ук билбау көрәшеннән Алмаз Камалов һәм Инсаф Йосыпов Рәсәй чемпионнары булдылар. Каратэ буенчa халык-ара  “Евразия кубогы” ярышларында  Вәсилә Газизова өченче урында. Шахмат буенча район җыелма командасы авыл районнары арасында республика чемпионатын отты. “Иң яхшы тренер” республика бәйгесендә спорт мәктәбе тренеры Ринат Хәйретдинов җиңүче булды. Муниципаль хезмәткәрләр  һәм “Сәламәтлек” спартакиадалары кысаларында призлы урыннарны яуладык.  

“Форпост үзәге” Республика спартакиадасында 1 урынга һәм «Җәмәгать тәртибен саклау буенча яшьләр берләшмәсенең иң яхшы үзәге» исеменә лаек булды. 

 «Безнең заман геройлары» республика премиясенең “Яшь герой”, “Гуманитар ярдәм” номинацияләрендә волонтерларыбыз Ислам Әсхадуллин, Ирина һәм Марат Галәветдиновлар җиңү яуладылар.

Бу өлкәдә бурыч - булган спорт корылмаларын максималь рәвештә куллануны тәэмин итү; иҗади, һөнәри белемле, ватанпәрвар яшьләр тәрбияләү, алар арасында хокук бозуларны профилактикалауны оештыру. 
Районда  10134 пенсионер яши. 
Узган ел социаль яклау бүлеге аша төрле категорияле гражданнарга 176  млн. сумнан күбрәк дәүләт ярдәмнәре күрсәтелде.
Әлеге өлкәдә билгеләнгән социаль гарантияләрне тормышка ашыруны контрольдә тоту, халыкка социаль ярдәм күрсәтү мәсьәләләрен комплекслы хәл итү юнәлешендә мөмкин булган барлык чаралар күрелергә тиеш. 
Хисап елында районда 180 җинаять теркәлгән, алдагы  ел белән чагыштырганда 32 җинаятькә кимрәк. 
     Соңгы елларда яңа мәгълүмати технологияләр (элемтә чаралары, интернет челтәре, банк карталары, электрон акчалар, һ.б.) кулланып кылынган мошенниклык һәм урлаулар буенча эш аеруча игътибарда тора. Даими искәртеп торуга карамастан, кызганычка каршы, мошенниклар кармагына эләгүчеләр һаман да бар. IT-технологияләр кулланып кылынган 93 җинаять очрагы теркәлгән (2023-90), шул исәптән мошенниклык буенча  48 җинаять (2023-53).
21 юл транспорт һаләкәте теркәлеп, аларда 25 кеше төрле тән җәрәхәтләре, имгәнүләр алган.
Эчке эшләр бүлегенә: җәмәгать тәртибен саклау, юлларда транспорт дисциплинасын булдыру,  күзәтчелек чараларын көчәйтү, җинаятьчелеккә каршы көрәш, мошенниклык буенча барлык мөмкин булган юллар белән халыкка мәгълүмат җиткереп  кисәтү, кылынган җинаятьләрне вакытында ачу –  тѳп бурыч булып кала.
Ил сәясәтенең аерым бер юнәлеше - коррупциягә каршы көрәш. 

Бу ѳлкәдә 2024 елда район  комиссиясенең 10 утырышы  узды. Җитди мәсьәләләр каралып тиешле карарлар кабул ителде.   
Муниципаль хезмәткәрләрнең, депуталарның һәм муниципаль оешма җитәкчеләренең керемнәре, чыгымнары, мөлкәте турындагы мәгълүматләрнең тулылыгына һәм дөреслегенә анализ үткәрелде.

Хисап елында 492 хокукый акт проектларына коррупцион факторларны булдырмау ягыннан экспертиза үткәрелде.

Бу юнәлештә төп бурыч - һәрбер җитәкченең,  хезмәткәрнең,  үз вазыйфаларын  намуслы һәм югары һөнәри дәрәҗәдә башкару, мәнфәгатьләр каршылыгын җайга салу яки булдырмау буенча чаралар күрү. 

Җирле үзидарә органнары эшчәнлегендә халык белән эшләү  өстенлекле булып кала. Даими үткәрелеп килә торган халык җыеннары һәм хезмәт урынындагы җыелышлар халыкның ихтыяҗларын ачыкларга мөмкинлек бирә.

Ел дәвамында район җитәкчелеге исеменә халыктан барлыгы 637 мөрәҗәгать керде. Мѳрәҗәгатьләрнең шактый  өлешен социаль характердагы сораулар (23%), юлларны төзекләндерү,  торак-коммуналь хуҗалыгы  мәсьәләләре (17%), торак шартларын яхшырту (13%) алып тора. Күпчелеге уңай чишелеш тапты (70%). 
“Халык контроле” системасы аша  юлларны ремонтлау һәм карап тору, территорияләрне тѳзекләндерү турындагы мөрәҗәгатьләр теркǝлде. 
Җирле үзидарә органнарының җәмгыять тормышында роле бик зур. Елның-елында авыл  җирлекләрендә күләмле эшләр башкарылып килǝ.  Шулай да,  хәл ителәсе мәсьәләләр күп  һәм әлеге юнәлештә безгә эзлекле эш алып бару кирәк. Проблемаларны хәл итүдә, үзара салым программасын тормышка ашыру,  саллы ярдәм булып тора. Хөрмәтле җирлек башлыклары, агымдагы елда да, тиешле суммаларны 1нче квартал тәмамланганчы туплап,  планлаштырылган эшләрне билгеләнгән вакытта башкару кирәк.

Җирлектәге булган сорауларны хәл итүдә якташлар җәмгыятенең дә роле зур. Җәмгыятьнең җитәкчесе Фаяз Фәнилевич белән берлектә читтә яшәүче якташларыбызны туплап, районыбызда шактый игелекле эшләр эшлибез. 
2024 елда да эшчәнлегебез милли иминлекне тәэмин итү һәм  бердәмлекне ныгыту белән бәйле булды. 
Уртак тырышлык белән ил җитәкчесе куйган контракт нигезендә хәрби хезмәткә алу еллык бурычын үти алдык. Быел да куелган бурычны бердәм булып  үтәрбез дип ышанам.

Махсус хәрби операциянең беренче көннәреннән үк алгы сызыктагы сугышчыларыбызга һәм аларның гаиләләренә ярдәм күрсәтү  буенча  эзлекле эш оештырылган. Волонтерлар һәм район җитәкчелеге ярдәме белән 88 миллион  сумлык,  260 тонна   гуманитар ярдәм илтеп тапшырылды. Егетләрнең гаиләләре белән дә тыгыз элемтәдә торабыз.  Һәркайсына җирлек депутатлары беркетелгән. Гаиләләрдән кергән мѳрәҗәгатьләр оператив рәвештә карала.  Бүгенге кѳнгә 400гә якын гариза каралып район бюджеты, оешма, предприятиеләр һәм халкыбыз кѳче белән   11 миллион сумга якын ярдәм күрсәтелде.

Гуманитар ярдәм җыюда, гаиләләргә булышуда   катнашучы райондашларга, волонтерларыбызга чиксез рǝхмǝтемне җиткерәм! Хәрби операциядә катнашучы егетләребезгә исән-имин туган якларыбызга, якыннары янына әйләнеп кайтырга язсын.
2025 нче ел - Рәсәйдә һәм Республикабызда Ватанны саклаучылар елы дип игълан ителде. Ел дәвамында әлеге юнәлештә тиешле дәрәҗәдә эш оештырырбыз дип ышанам. 

Быел зур тантана елы – илебездә Бөек Ватан сугышында Җиңүнең 80 еллык юбилеен билгеләп үтәчәкбез.  Юбилей чарасын тиешле югарылыкта уздыру максатыннан районда эш планы расланып, махсус комиссиясе төзелде. Бүгенге көндә юбилей медальләрен ветераннарыбызга  тапшырдык. 
Шулай ук, сентябрь аенда зур сәяси вакыйга –Республикабыз Рәисен һәм муниципаль бермәлекләренең вәкаләтле органнарына депутатлар сайлаулары үткәрү тора.  

Алдагы еллардагы кебек, сезнең ярдәм белән, районыбызда бу мөһим сәяси чаралар  нәтиҗәле, оешкан тѳстә  узар дип ышанып калам һәм барыгызны да актив катнашырга чакырам!

Хөрмәтле депутатлар, район Советы утырышында катнашучылар(
Хисап елында район халкы өчен мөһим булган барлык мәсьәләләр буенча да без  бер-беребезне аңлап эшләдек. Ирешкән уңышлар - хезмәтебезнең уртак нәтиҗәсе. Район үсеше хакына куйган тырышлыгыгыз, кылган игелекле гамәлләрегез өчен районыбыз халкына олы рәхмәтемне җиткерәм.  Агымдагы елда да  зур уңышларга ирешеп, бәрәкәтле хезмәт куярга язсын.
Тәкъдим-фикерләрегез белән чыгышымны тулыландырырсыз, алдагы эшчәнлегебезне яхшыртуга этәргеч бирерсез, дип ышанам. Һәркемгә саулык-сәламәтлек телим, тыныч күк йөзе астында  бердәмлектә исән-имин яшәргә язсын. 
Игътибарыгыз өчен рәхмәт( 
